
ЗАЛУУЧУУД, ЗАЛУУЧУУДЫН БАЙГУУЛЛАГЫН СУРГАЛТЫН ХЭРЭГЦЭЭГ ОРОЛЦООНЫ АРГА ЗҮЙГЭЭР СУДАЛСАН НЬ

Н. Батзориг Социологийн ухааны магистр “Мэргэжлийн социологичдын холбоо”-ны тэргүүн

Abstract: The survey was conducted for Caritas Czech Republic in Mongolia, Center for Citizenship Education, and the Mongolian Youth Council, within a project “ALL FOR YOUTH, YOUTH FOR ALL” that will be implemented in 2020 to 2023 under a support the EU.
The results of the survey have not been introduced in public yet and researchers have been working gradually to introduce the results. All data was collected according to the international research ethics standard ESOMAR code and the International Standard for Market, an opinion and social research, including insights and data analytics (ISO 20252:2019). In Ulaanbaatar and 4 aimags, 480 young people aged 15-34 (Article 3.1 of the Law on Supporting Youth Development, 2017) and 52 organizations working in the field of youth were surveyed and conducted in 2020 using quantitative and qualitative research methodologies.

Удиртгал

Судалгааны үндэслэл, тулгамдсан байдал
Манай улсын хүн ам 3.3 саяд хүрч, үүнээс 1 сая гаруй нь 15-34 насны залуучууд байна. Залуучуудын бүлэг нийт хүн амын 33.7 хувийг, хөдөлмөрийн насны хүн амын 46.5 хувийг бүрдүүлж, хөдөлмөрийн насны хүн амын нийгэм, эдийн засагт үзүүлэх хамгийн таатай үе тохиож байгаа бөгөөд энэ нь 2030- аад он хүртэл үргэлжилж, үүнээс цааших хугацаанд хүн ам идэршиж, улмаар насжилтын үе эхэлнэ. Төрөөс хүн ам зүйн цонхны энэ зурвас үед залуучуудаа боловсрол, мэдлэгтэй, мэргэжил, мэргэшилтэй, эрүүл саруул оюун ухаан, бие бялдартай, эх оронч, хариуцлагатай иргэн болгон төлөвшүүлж, баталгаатай ажил орлоготой, орон байртай, өмч хөрөнгөтэй болгох талаар тогтвортой, цогц бодлого, тодорхой зорилго чиглэл бүхий хөтөлбөр, арга хэмжээг хэрэгжүүлэх зайлшгүй шаардлагатай байна. (Залуучуудын хөгжлийн үндэсний хөтөлбөр, 2019) 2020 оны 3 дугаар улирлын статистикаар нийт ажилгүй хүний 43,5%-ийг 15-29 насныхан эзэлж байна. (ҮСХ, Ажиллах хүчний судалгааны 2020 оны 3 дугаар улирлын товч танилцуулга, 2020). Залуучуудад сурч боловсрох, хөгжих эрэлт хэрэгцээ өндөр байгаа ба 89.5% нь их, дээд сургууль, МСҮТ-д суралцах, сургалтад хамрагдах, гадаадад боловсрол эзэмших зорилготой байна.

Судалгааны зорилго
УБ хот, Баянхонгор, Хэнтий, Дорноговь болон Сэлэнгэ аймгийн залуучуудын хөгжилд бодит хувь нэмэр оруулах, залуучуудын утга учиртай оролцоог нэмэгдүүлэх, залуучуудын санаачилга, залуучуудын байгууллагын оролцоог нэмэгдүүлэхэд нөлөөлөх сургалтын хэрэгцээг тодорхойлон судалж үнэлэх зорилгоор хийгдсэн.

Судлагдсан байдлын тойм
ҮСХ, ХНХЯ, Хөдөлмөр, нийгмийн хамгааллын судалгааны институт зэрэг Засгийн газар яам, агентлагууд төрөл бүрийн судалгаа гаргаж байгаа боловч залуучуудын нийгмийн оролцооны талаар дагнан судалсан бүтээл цөөн байна. Залуучуудын улс төрийн оролцооны талаар КАС, Удирдлагын академиас “Залуучуудын улс төрийн оролцоо” /18-35 нас/ судалгааг 2016 онд, Бүгд найрамдахчуудын

олон улсын хүрээлэн болон Зориг сангаас “Залуучуудын санаа бодлын судалгаа”-г 2020 онд хийж гүйцэтгэсэн.
Иргэдийн оролцооны чиглэлээр ХЗДХЯ, Швейцарын хөгжлийн агентлаг, “Иргэдийн оролцоо” төслөөс олон гарын авлага, судалгааг гаргасан бөгөөд 2018 онд хийсэн “МУ-ын хуулиуд дахь иргэний оролцооны талаарх зохицуулалтын хэрэгжилтэд хийсэн хяналт шинжилгээ” судалгаа нь иргэний оролцооны онолын талыг сайтар гаргасан бүтээл болсон. Харин залуучууд, залуучуудын байгууллагын сургалтын хэрэгцээг судалсан судалгааны ажил өмнө нь огт хийгдэж байгаагүй ба сурах хэрэгцээн дээр үндэслэж оролцоог нэмэгдүүлэх асуудал судалгааны дам сэдэв байсаар ирсэн юм.

Судалгааны аргачлал
2018 оны жилийн эцсийн байдлаар Монгол Улсад 15-34 настай 1,054,143 (ҮСХ, 2019) залуучууд байгаа ба Улаанбаатар хот болон судалгааны зорилтот 4 аймагт дээрх насны 591,519 залуу байна. Үүний 477,249 нь Улаанбаатар хотод амьдарч байгаа бол 114,270 нь орон нутагт амьдарч байгаа юм. Нийт 480 нэгж (залуучууд)-ийг 95%-ийн итгэх завсарт, 4.5%-ийн алдааны түвшинтэй судалгаанд хамруулахаар тооцсон. Судалгааны түүврийн хэмжээ буюу судалгаанд хамрагдах залуучуудын тоог Нейманы тэнцүү хуваарилалтын аргаар (пропорциональ хуваарилалт болон тэнцүү хуваарилалтын арифметик дунджаар) сонгогдсон аймаг, дүүрэгт хуваарилж өгсөн. Судалгаанд хамрагдах оролцогчдыг хүйсийн хувьд тэнцүү байдлаар хамруулсан бол насны бүлгээр 15-17 нас-өсвөр үе, 18-24 нас-орь насныхан, 25- 34 нас-залуу насныхан гэж 3 бүлэгт хуваан авч үзэж түүврийн хэмжээг тодорхойлсон. Нийт судалгаанд хамрагдсан залуучуудын 216 нь УБ хотод, 264 нь орон нутгийн амьдардаг залуучууд байв.
Чанарын судалгааны хүрээнд баримт бичгийн судалгаа болон фокус бүлгийн, ганцаарчилсан ярилцлага зохион байгуулсан. Залуучуудын ажил эрхлэлт, хувиараа хөдөлмөр эрхлэх төрөл бүрийн санаачилга, бизнесээ хөгжүүлэхэд тулгарч буй саад бэрхшээл, боломжийг Монгол Улсын Засгийн газраас хэрэгжүүлж буй хөтөлбөр, хууль, бусад бодлогын баримт бичиг болон хийгдсэн судалгаанууд дээр үндэслэж дүн шинжилгээ хийсэн. Улаанбаатар хотод 15-17, 18-24, 25-34 насны бүлэг бүрээр 3 удаагийн 27 залууг хамруулсан фокус бүлгийн ярилцлага зохион байгуулсан. Гол мэдээлэгчтэй хийх ярилцлагад 4 аймаг, УБ хотод байршилтай 50 залуучуудын оролцоо, хөгжлийн чиглэлээр ажилладаг төрийн болон иргэний нийгмийн байгууллагууд, бүлэг холбооны төлөөлөл, удирдлага, менежер, залуучуудын асуудал хариуцсан мэргэжилтэн гэх мэт гол мэдээлэгчид оролцсон.

Аргазүйн үндэслэл
Иргэний оролцоо гэж улс төр, эдийн засгийн үйл явцаас гадуурхагдсан иргэдийн хувьд эдгээр үйл явцад ирээдүйд оролцуулах боломжийг бүрдүүлдэг эрх мэдлийн дахин хуваарилалт юм. (Arnstein, 1969) Судлаач Шерри Р. Арнштейн 1971 онд нийтлэгдсэн судалгаандаа иргэдийн оролцооны процессыг 8 үе шатанд авч үзсэн байдаг ба энэ нь салбарын судалгаа, шинжилгээнд олонтоо иш татагдаж, одоо ч үнэ цэнээ алдаагүй байна.

Зураг 1. Иргэдийн оролцооны 8 үе шат

“Монгол Улсын хуулиуд дахь иргэний оролцооны талаарх зохицуулалтын хэрэгжилтэд хийсэн хяналт шинжилгээ” (ХЗДХЯ, 2018) судалгааны тайланд иргэдийн оролцоог дараах 5 бүлгээр ангилсан байдаг.
1. Идэвхтэй оролцооны хэлбэр
2. Зөвлөлдөх оролцооны хэлбэр
3. Мэдээллээр хангах оролцооны хэлбэр
4. Хяналт тавих оролцооны хэлбэр
5. Оролцооны бусад хэлбэр
Энэхүү иргэдийн оролцооны хэлбэрийг судалгааны арга зүй болгон авч үзсэн. Мөн “Залуучуудын хөгжлийн дэмжих тухай хууль”-д заасан дараах хоёр үндсэн ойлголтыг судалгааны үндсэн ойлголт болгон авч үзэж хамрах хүрээг тогтоосон.
1. “Залуучуудын хөгжил” - Залуучуудад тулгарах асуудал, бэрхшээлийг даван туулах чадамж, залуучуудын бие бялдар, оюун санаа, сэтгэлгээ, ур чадвар, харилцаанд гарч байгаа ахиц өөрчлөлт
2. “Залуучуудын оролцоо” - Залуучуудын улс төр, эдийн засаг, нийгмийн хөгжил, шийдвэр гаргах түвшинд үзэл бодлоо илэрхийлэх, оролцох үйл явц

Залуучуудын суралцах хэрэгцээ, шаардлага
Залуучуудын хөгжил, чадавх, оролцооны талаарх мэдлэг
Залуучуудын хөгжил, чадавх, оролцооны талаарх мэдлэг, ойлголтын түвшинд хэмжихэд дунджаар
3.2 үнэлгээтэй байна. Аймаг, хотоор харьцуулахад Сэлэнгэ аймгийн залуучууд энэ талаарх мэдлэгийн түвшин хамгийн өндөр (3.3) үнэлгээтэй, мөн Сэлэнгэ аймгийн 15-17 насны залуучуудын хөгжил, чадавх, оролцооны мэдлэг хамгийн өндөр оноотой байв. Харин 18-24 насны бүлэг дээр Хэнтий, Баянхонгор аймгийн залуучууд, 25-34 насны бүлэг дээр УБ хот болон Баянхонгор аймгийн залуучуудын мэдлэгийн түвшин өндөр байна.

График 1. Залуучуудын хөгжил, чадавх, оролцооны мэдлэгийн түвшин3.4

Залуучуудын оролцооны түвшин
Залуучуудын оролцооны түвшнийг хангалтгүй гэж үзэж байна.
Судалгаанд оролцсон залуучуудын 55% нь өөрийн амьдарч байгаа орон нутаг, дүүргийнхээ залуучуудын оролцооны түвшнийг хангалтгүй гэж дүгнэжээ. Энэхүү асуултыг асуухдаа “Залуучуудын хөгжлийг дэмжих тухай хууль”-ийн 4.1.3 дах заалт “Залуучуудын оролцоо” гэж залуучуудын улс төр, эдийн засаг, нийгмийн хөгжил, шийдвэр гаргах түвшинд үзэл бодлоо илэрхийлэх, оролцох үйл явцыг хэлнэ гэсэн тодорхойлолтыг уншиж өгч оролцооны түвшнийг тодорхойлсон.
Залуучуудын оролцоог боломжийн гэж үзсэн залуучууд Дорноговь аймагт хамгийн өндөр байгаа бол тийм ч хангалтай биш гэсэн Сэлэнгэ аймаг болон УБ хотод өндөр үзүүлэлттэй байна.

Зураг 2. Залуучуудын оролцооны түвшин

Чанарын судалгаанд оролцсон залуучууд ч мөн адил залуучуудын оролцоог сул гэж үзэж байна. Сул байгаа шалтгааныг залуучууд бие биенээ дэмждэггүй, залуучуудын байгууллагууд залуучууддаа хүрч чаддаггүй, залуучуудын чиглэлээр ажилладаг төрийн байгууллагуудын санхүү, хүний нөөцийн боломж тааруутай холбон тайлбарлаж байв.

Шигтгээ: 1. “Залуучуудын оролцоо сул гэж боддог. Нэг нь цойлоод гараад ирэхээр адилхан залуучууд байж нэг нэгнийхээ дэмждэггүй, нэгдсэн үзэл бодолгүй, “би адилхан залуу хүн” гэсэн ямар ч бодолгүй. Гадаадын залуучуудыг харахад бие биеэ танихгүй ч гэсэн хоорондоо их сайн нэгдээд байдаг”.
· 25-34 насны бүлгийн ФБЯ-аас...
Шигтгээ:2. “Залуучуудын оролцоо тааруу байдаг. Тодорхой хэмжээний ТББ, дэмжих бүлгүүд, сонирхлын бүлгийн үйл ажиллагаа явуулж байгаа залуучууд бол идэвхтэй оролцдог. Зохион байгуулж байгаа арга хэмжээнд өмнө явж байсан залуучууд л явж байдаг. Бусад залуучуудыг идэвхжүүлэх гэж үзсэн. Идэвхжүүлэх, сэдэлжүүлэх арга хэмжээг яаж хийх вэ, хийж байгаа сургалтаа сонирхолтой болгох, харилцан ярилцаж, тоглоом чөлөөт зүйлээр сэтгэж оролдож үздэг. Дараагийн сургалтад дахиж ирдэггүй”.
· Дорноговь аймгийн Гэр бүл, хүүхэд, залуучуудын газар
Залуучууд мэдээллээр хангах оролцоог хамгийн их ашигладаг.

Оролцооны 5 ангиллын дагуу орон нутгуудад залуучуудын оролцооны түвшин ямар байгааг хэмжихэд оролцооны түвшин дундаж буюу 2.5 оноотой байна. Мэдээллээр хангах оролцоог хамгийн их (3.1), хяналт тавих оролцоо хамгийн бага (2.0) түвшинд байгаагаар гадна зөвлөлдөх оролцоо дундаж түвшинд (2.4) ашиглаж байв. Мэдээллээр хангах оролцоо өндөр байгаа нь идэвхгүй оролцооны нэг хэлбэр өгөөд хамгийн чухал хяналт тавих, зөвлөлдөх оролцооны түвшин хангалтгүй байгаа нь Монголын залуучуудын оролцоо хангалтгүй болохыг харуулж байна.

Зураг 3. Залуучуудын оролцооны төрөл

Идэвхтэй оролцоо

Зөвлөлдөх оролцоо

Мэдээллээр хангах оролцоо

Хяналт тавих оролцоо

Үл оролцоо

Аймгуудаар харьцуулж харахад Дорноговь, Хэнтий аймагт оролцооны бүх хэлбэр бусад аймгуудтай харьцуулахад өндөр байна. Харин зөвлөлдөх болон хяналт тавих оролцоо Сэлэнгэ, Дорноговь, Хэнтий аймгийн залуучууд дээр өндөр гарсан бол Баянхонгор, Улаанбаатар хотын залуучуудын бүх оролцооны хэлбэр болон үл оролцоо өндөр байв.
Ганцаарчилсан ярилцлагад хамрагдсан залуучуудын байгууллагуудын дийлэнх нь залуучуудын өөрсдийн хүсэл сонирхолд тулгуурлаж зохион байгуулсан аливаа ажил үр дүнтэй байдаг гэж үзэж байна. Өөрсдөөс нь гарсан санал биш дээрээс ямар нэгэн байдлаар төлөвлөсөн ажилд залуучуудын оролцоо бага байдаг аж. Нөгөөтээгүүр хөдөө орон нутагт залуучуудын идэвх оролцоо харьцангуй бага, хотод бол харьцангуй идэвхтэй гэж хариулсан. Сүүлийн үед залуучуудын байгууллагууд залуучуудын өөрсдийнх нь дур хүсэл, сонирхол нэгдсэн пэйж хуудас дээр түшиглэж нөлөөллийн ажлаа хийдэг болсон учраас энэ арга хэлбэр үр дүнтэй гэж үзэж байна.

Шигтгээ:3. “Залуучуудын оролцоонд юу ч саад болохгүй. Хэн ч саад болохгүй. Тухайн хүн өөрөө л оролцох идэвхтэй, хандлагаа өөрчлөх хэрэгтэй. Сургалтад очихоосоо ичих гэх мэт асуудал байдаг. Хүн өөрөө өөрийгөө өөрчлөөд залуус дотор явахад болохгүй зүйл байхгүй”.
· Сэлэнгэ аймгийн Гэр бүл, хүүхэд, залуучуудын газар
Шигтгээ:4. “Залуучуудын зүгээс мэдээлэлтэй байвал хамгийн том оролцоотой байна гэж би ойлгодог. Заавал бүх үйл ажиллагаанд гүйж очоод дуу хоолойгоо хүргээд байхгүй ч гэсэн тэр зүйлийн талаар юу болоод байгаад уншиж олоод мэдчихдэг байвал зүгээр. Маш олон судалгаа, тайлангууд гарч байдаг. Хүний эрх зөрчигдөж байгаа, хөдөлмөрийн мөлжлөгт өртөж байгаа зэрэг суурь материалуудыг олж уншаад ийм зүйл болоод байгааг нь мэдээд өөрийнхөө хэрэгтэй эх сурвалжуудыг дагаад мэдээллээ аваад явдаг байвал чухал оролцоо нь тэр болов уу”.
· НҮБ-ийн Залуучуудын зөвлөлдөх хороо


ГБХЗХГ-ийн Залуучуудын хөгжлийн газрын мэдээгээр сум дүүрэг, аймаг, нийслэлийн хэмжээнд залуучуудын 311 салбар зөвлөл ажиллаж байна. Энэ салбарт залуучуудын төлөөлөл нь ороод саналаа хэлдэг, тухайн аймаг, орон нутгийн оршин суугчийн үүднээс саналаа хэлдэг эрхийг нь хуульд оруулж өгсөн байна. Энэ талаарх залуучуудын мэдлэг, мэдээлэл хангалтгүй байгаа учраас оролцооны асуудал сул байна. Залуучуудын оролцоо тэр дундаа нийгмийн оролцоог сайжруулах чиглэлээр зохион байгуулалттай, мэдээллийн шинжтэйгээр оролцуулдаг болох нь харагдаж байна.

Залуучуудад төрийн дэмжлэг, ардчилал, эрх зүйн боловсрол хэрэгтэй.
Судалгаанд оролцсон залуучуудын 46% нь залуучуудыг төрийн байгууллага, албан хаагч, удирдлагууд дэмждэггүй гэж үзэж байгаа бол 42% нь залуучууд ардчилал, засаглал, хууль эрх зүйн боловсрол байхгүй гэж үзжээ. Тиймээс залуучуудыг оролцоход саад бэрхшээл болж байгаа дээрх хоёр хүчин зүйл дээр залуучууд дэмжлэг үзүүлэх, ардчиллын боловсрол олгох хэрэгтэй нь харагдаж байна.

График 3. Залуучууд оролцоход саад болж байгаа хүчин зүйлс

Фокус бүлгийн ярилцлагад оролцогч залуучууд оролцож чадахгүй байгаа шалтгаанаа цаг зав багатай, долоо хоногийн 5 өдөр ажилладаг, хагас бүтэн сайн өдөр гэр бүлдээ зав гаргадаг зэргээр тайлбарлаж байна. Амьдралын тогтсон хэв маягаар амьдардгаас болж нийгмийн болон улс төрийн идэвх, оролцоо гаргаж чаддаггүй аж. Мөн залуучуудад тэгш, хүртээмжтэй мэдээлэл хүрэхгүй байгаа болон дуу хоолойгоо гаргаад тэмцэх гэхээр хорьж цагдах, үүнээс улбаалсан айдастай холбоотойгоор оролцож чадахгүй асуудал байна.

Шигтгээ: 5.“Залуучуудын оролцоо 2 зүйлээс шалтгаалдаг гэж боддог. Нэгт, гадаад хэлний бэрхшээл байж болно. Хоёрт мэдээлэл. Тэр асуудлыг шийдэхэд та оролцож болно гэсэн боловч хэлэх нь зөв үү буруу юу гэдгийг өөрсдөө мэддэггүй. Мэдээлэл муу учраас тэд нар оролцдоггүй. Танай суманд цэцэрлэгт хүрээлэн баръя гэхэд надад ямар хамаатай юм гэж нийгмийн оролцоотой байж чаддаггүй”.
· Гэр бүл, хүүхэд, залуучуудын газар, Залуучуудын хөгжлийн газар

Шигтгээ:6. “Залуучуудын оролцоход саад болж байгаа хүчин зүйл ажил олгогч нар. Зарим нэгэн албан байгууллага залуучуудаа зөвхөн өөрийнхөө ажлыг хийлгэхээс өөр зүйлд оролцуулах явдал их сул байна. Хөтөлбөрт хамрагдаж байсан хүмүүсийг англи хэлний сургалтад хамруулдаг байсан. Энэ хугацаанд ажлынхаа зав зайгаар хийдэг байсан болохоор оролцоо нь сул байсан”.
· Зориг сан
Залуучуудын оролцоо, хөгжлийг төр, Засгийн газар дэмжих нь зүйтэй


Залуучуудыг, залуучуудын идэвх оролцоо, хөгжлийг төр, засгийн газрын зүгээс дэмжих ёстой гэж судалгаанд оролцогчдын 89% буюу 10 хүн тутмын 9 нь үзэж байна. Ялангуяа УБ хот, Дорноговь, Баянхонгор аймагт 90%-аас дээш үзүүлэлттэй байгаа бол Сэлэнгэ аймагт хамгийн бага 78%-тай байв. Залуучууд өөрсдөө идэвх оролцоотой байх ёстой гэж судалгаанд оролцогчдын 77% нь, орон нутгийн засаг, захиргаа дэмжих ёстой гэж 66% нь үзжээ.

График 4. Залуучуудын оролцоо, хөгжлийг хаанаас дэмжих ёстой вэ?

Фокус бүлгийн ярилцлага оролцогч 15-17 насныхан эцэг эхчүүдийн дэмжлэг, 25-34 насныхан ЗГ, УИХ, Гэр бүл, хүүхэд, залуучуудын хөгжлийн газраас залуучуудын оролцоо, хөгжлийг дэмжих хэрэгтэй гэж үзэж байна.
Шигтгээ:7. “Эцэг эх хамгийн сайн дэмждэг байх ёстой. Хийхийг хүсэж буй зүйлийг нь дэмжихийн тулд боломж нөхцөлөөр хангаад, урам өгвөл тэр хүүхэд өөрөө хичээгээд явбал болно. Хамгийн ойр байдаг эцэг эх дэмжвэл болно”.
· 15-17 насны бүлгийн ФБЯ-аас...

Шигтгээ: 8.“Аль аль талаасаа дэмжих ёстой. УИХ, Засгийн газар нь дэмжээд өгөх хэрэгтэй. Одоо Гэр бүл хүүхэд залуучуудын байгууллага болон хороо ямар ч ажил хийхгүй байна. Хороон дээр хэдэн ааштай, хүнд сурталтай хүүхнүүд сууж байдаг. Шат шатандаа сайн байвал үйлчилгээ нь хүндээ хүрч чадна”.
· 25-34 насны бүлгийн ФБЯ-аас...


Дүгнэлт, Зөвлөмж
Судалгаанд хамрагдсан аймаг, орон нутгийн төрийн 19 байгууллага төсөв, хөрөнгийн хангалтгүй байдал, хүний нөөцийн чадваргүй байдал, удирдлагын хүсэл эрмэлзлээс шалтгаалан хангалттай хэмжээнд үйл ажиллагаа явуулж чадахгүй байна. Харин залуучуудад чиглэсэн үйл ажиллагаа явуулж буй 31 ТББ, клубийн хувьд COVID19 болон сонгуулийн жилээс шалтгаалан мөн санхүү, үйл ажиллагаа нь доголдсон, идэвхтэй ажиллах боломж хомсодсон байгаа нь судалгаанаас харагдлаа. Хэдийгээр үйл ажиллагаа явуулах зөвшөөрөлтэй ТББ болон залуучуудын идэвхтэй оролцдог бүлэг, клубүүд олноор байгуулагдсан байгаа боловч хууль, үндэсний болон дэд хөтөлбөрийн хэрэгжилт хангалтгүй, залуусын идэвхтэй оролцоо сул, үйл ажиллагааны орлого бага зэргээс шалтгаалан хангалттай хэмжээнд ажиллаж чадахгүй байна. Тиймээс эдгээр байгууллагыг чадавхжуулах эрэлт хэрэгцээ өндөр байгаа нь харагдлаа.
Залуучуудын өөрсдийн хүрээлэл, найз нөхөд, ангийн хамт олон, хамтран ажиллагсдынхаа оролцооны түвшнийг хангалтгүй гэж үзэж байна. Насны бүлгээр харвал 25-34 насны залуучууд хөгжил, чадавх, оролцооны талаарх хамгийн их мэдлэг, мэдээлэлтэй байна. Энэ хүрээнд бид залуучуудын оролцооны ямар хэлбэр зонхилж байгааг судалж үзэхэд мэдээллээр хангах болон идэвхтэй /төлөөллийн болон төрийн байгууллагад санал хүргүүлэх, үзэл бодол, сонирхлоороо эвлэлдэн нэгдэх, бүх шатны сонгуульд саналаа өгөх/ оролцоог хамгийн их ашиглаж байна. Мөн залуучуудыг идэвхтэй оролцох, хамтран ажиллахад төрийн дэмжлэг болон ардчилал, хүний эрх, эрх зүйн боловсрол шаардлагатай байгаа нь харагдлаа. Мөн залуучуудын идэвх, оролцоо, хөгжлийг төр, Засгийн газар хамгийн түрүүнд дэмжих нь зүйтэй гэж үзсэн.
Залуучуудад сурч хөгжих, боловсрох эрэлт хэрэгцээ маш өндөр байна. 4 залуу тутмын гурав нь залуучуудын оролцоо, чадавх, хөгжлийг дэмжих сургалтад хамрагдах хэрэгцээ байгаа ба залуучуудын очихыг хамгийн их хүсэж байгаа газар нь сонирхлын клуб, дугуйлан, сургалтын үйл ажиллагаа байсан. Үүнээс гадна залуучуудад өөртөө итгэлтэй байх, харилцаа, шийдвэр гаргах, стрессийг удирдах гэх мэт амьдрах ухааны чадварууд нэн хэрэгцээтэй байна.
Судалгааны үр дүнг нэгтгэн авч үзвэл залуучууд, залуучуудын байгууллагуудын оролцоог нэмэгдүүлэхэд дараах төрлийн сургалтууд хэрэгцээтэй байна.

1. Залуучууд:
I. Хөдөлмөрийн биржид бүртгүүлэх, хөдөлмөрийн харилцаанд сургах, ажилд ороход бэлтгэх, төсөл, CV бичих сургалт
II. Бүх төрлийн зөвлөгөө өгөх үйлчилгээ /хандлага өөрчлөх, сэтгэл зүйн зөвлөгөө/
III. Амьдрах ухааны боловсрол олгох сургалт /харилцаа, хорт зуршлаас хамгаалах, цагийн менежмент, гэр бүл төлөвлөлт, стрессээ удирдах, төлөвлөлт, шийдвэр гаргах/
IV. Ардчиллын үнэт зүйлс, засаглал, хүний эрх, хууль эрх зүйн мэдлэг ойлгох сургалт
V. Төрийн үйл ажиллагаанд хяналт тавих, өөрсдийн эрх ашгийн өмнөөс зөвлөлдөх оролцооны сургалтууд
VI. Бодлого, хөтөлбөр, хууль, хөрөнгө оруулалтын талаар мэдлэг, ойлголт өгөх нөлөөллийн сургалтууд
VII. Сошиал медиагийн хэрэглээ өндөр байгаа учраас мэдээллийн бичиг үсэгт тайлагнах, мэдээллийн боловсролын сургалт

2. Залуучуудын байгууллага
I. Шинэ, туршлагагүй ажилтныг дадлагажуулах, туршлага суулгах, төсөл бичих, ажилд зуучлах гэх мэт хөдөлмөрийн харилцааны сургалт
II. Сонирхлын клуб, дугуйлан, сургалтын үйл ажиллагааг зохион байгуулах талаар сургалт / гадаад хэл, программ хангамж, санхүүгийн боловсрол гэх мэт чиглэлийн сургалт/
III. Иргэний нийгмийн байгууллагууд, клуб, нэгдлүүдийн санхүү болон нөөцийн дутагдлыг арилгах, чадавхжуулах, засаглалыг сайжруулах сургалт
IV. Залуучуудын хөгжлийн төвийн тогтмол зохион байгуулдаг амьдрах ухааны болон бусад

сургалтууд
V. Намын болон төрийн залуучуудын байгууллага бус залуучуудын өөрсдийн санал, санаачилгыг дэмжих, хамтран ажиллах, сүлжээ байгуулах сургалтууд
VI. Залуучуудад сайн дурын ажлын талаар мэдлэг, мэдээлэл өгөх, сайн дурын нийгмийн чиглэлийн ажлуудыг зохион байгуулах сургалтууд

